ՀԻՄՆԱՎՈՐՈՒՄ

«Հայաստանի Հանրապետության Կառավարության և Ֆրանսիայի Կառավարության միջև համատեղ կինոարտադրության մասին» համաձայնագրի ստորագրման նպատակահարմարության վերաբերյալ

Հայաստանի Հանրապետության և Ֆրանսիայի Հանրապետության միջև մշա​կու​թային համագործակցությունը իրականացվում է 1995 թ. ստորագրված «Ֆրանսիական Հանրապետության կառավարության և Հայաստանի Հանրապետության կառավարության միջև մշակութային, գիտական և տեխնիկական համագործակցության մասին» Համա​ձայ​նագրի և  «Հայաստանի Հանրապետության և Ֆրանսիայի Հանրապետության Կառա​վա​րու​թյունների միջև մշակութային, գիտական և տեխնիկական համագոր​ծակ​ցության մասին» ծրագրի հիման վրա: Վերոնշյալ փստաթղթերը հիմք հանդիսացան կինոյի ոլոր​տում ակտիվ համագործակցություն ծավալելու համար, ինչի արդյունքում 2011 թ. ստորագրվեց «Հայաստանի Հանրապետության ազգային կինոկենտրոնի և Ֆրանսիայի Հանրա​պե​տության կինեմատոգրաֆիայի և անիմացիայի ազգային կինոկենտրոնի միջև կինե​մատոգրաֆիական համագործակցության մասին» համա​ձայնագիրը: Վերջինս հնա​րավորություն ընձեռեց ակտիվացնել համագործակցությունը Հայաստանի և Ֆրանսիայի կինեմատոգրաֆիստների միջև, խթանել երկու երկրների ոլորտի մասնագետների մասնակցությունը մյուս երկրում տեղի ունեցող կինոփա​ռա​տո​ներին, իրականացնել մասնագետների վերապատրաստումներ, նախադրյալներ ստեղծեց համատեղ կինոարտադրության ոլորտում առանձին համաձայնագիր ստորագրելու համար: 

Համատեղ կինոարտադրության վերաբերյալ միջազգային երկկողմ պայ​մա​նագրերը նպաստում են երկու երկրների համատեղ կինոարտադրության զար​գացմանը՝ հնարավորություն ընձեռելով երկու երկրների կինոարտադրողներին օգտվել կինոարտադրության ոլորտում Համաձայնագրի մյուս կողմի փորձից, ֆինանսավորումից, տեխնիկական և գեղարվեստական աջակցությունից : 

Համաձայնագիրը սահմանում է «Ֆիլմ» և «ազգային ֆիլմ» եզրույթները, նշվում, թե ինչ սկզբունքերով են հաստատվում համատեղ արտադրության ֆիլմերը, հաստատում Կողմերի «Իրա​վասու մարմիններին». Հայաստանի ազգային կինո​կենտրոն և Ֆրան​սիայի կինեմատոգրաֆիայի ազգային կենտրոն:

Համաձայնագրով ամրագրվում է, որ համատեղ արտադրության ֆիլմը պետք է նկարահանվի տեխնիկական և ֆինանսական լուրջ հնարավորություններ և մաս​նագիտական փորձ ունեցող կինոարտադրող ընկերությունների կողմից: Կինոարտադրող ընկերության վերը նշված որակները գնահատում է Կողմի իրավասու մարմինը՝ համաձայն իր երկրում գործող օրենքների և այլ իրավական ակտերի: 

Համաձայնագիրը սահմանում է, որ Համատեղ արտադրության ֆիլմում ընդ​գրկված գեղարվեստական  և տեխնիկական անձնակազմի անդամները պետք է լինեն ազգությամբ հայ, ֆրանսիացի կամ ունենան Եվրոպական Միության կամ Եվրոպական տնտեսական գոտու երկրներից որևէ մեկի ազգային պատկա​նե​լություն: Միևնույն ժամանակ, նշվում է, որ անձնակազմում կարող են ներառվել նաև այն օտարերկրացիները, որոնք ազգությամբ նշված երկրներից չեն, սակայն կարող են հաստատել, որ հինգ տարուց ավելի հանդիսանում են Հայաստանի կամ Ֆրանսիայի ռեզիդենտ: 


Համաձայնագիրը ամրագրում է, թե որտեղ և ինչ սկզբունքով են կատարվում հա​մատեղ ֆիլմի նկարահանումները: Եթե ֆիլմի սցենարը կամ գործողությունները պահանջում են նկարահանումներ այլ երկրների տարածում, դրանք կատարվում են Կողմերի իրավասու մարմինների համաձայնությամբ:

Համաձայնագիրը սահմանում է նաև համատեղ ֆիլմի համար յուրաքանչյուր Կողմի կինոարտադրողի և Կողմերի իրավասու մարմինների ներդրումների հարա​բերությունը:  Ընդ որում, յուրաքանչյուր կողմի կինոարտադրողի տեխնիկական և գեղարվեստական ներդրումը պետք է համաչափ լինի ֆինանսական ներդրումների ծավալին, բացառիկ դեպքերում կողմերի իրավասու մարմինների համաձայնությամբ կարող է կիրառվել այլ համամասնություն:

Ըստ Համաձայնագրի, համատեղ ֆիլմարտադրողները համատեղ են տիրապետում ֆիլմի հետ կապված նյութական և ոչ նյութական իրավունքներին: Ֆիլմի հետ կապված նյութերը պետք է պահվեն ֆիլմը արտադրողների անուններով՝ վերջիններիս կողմից փոխադարձ համաձայնությամբ որոշված լաբորատորիայում: 

Համաձայնագիրը ամրագրում է, որ Երկու երկրների իրավասու մարմինները պետք է պարբերաբար դասընթացներ կազմակերպեն կինոարտադրության ոլորտի աշխատողների համար, միջոցներ ձեռնարկեն խթանելու համար յուրաքանչյուր Կողմի ֆիլմերի տարածումը և խրախուսումը:

Կողմերի իրավասու մարմինները պետք է փորձեն զարգացնել համա​գոր​ծակ​ցությունը երկու կողմերի ֆիլմադարանների  և կինոարխիվների պահպանության համար պատասխանատու մարմինների միջև:

Համաձայնագրի կատարման ընթացքի նկատմամբ վերահսկողություն իրա​կանացնելու  և անհրաժեշտության դեպքում փոփոխություններ առաջարկելու նպատակով ստեղծվում է  Խառը հանձնաժողով, որտեղ ներառվում են երկու կողմերի իրավասու մարմինների ներկայացուցիչները  և մասնագետներ երկու կողմերից: Հանձնաժողովը հանդիպում է երկու տարին մեկ անգամ Հայաստանում կամ Ֆրանսիայում: 
Համաձայնագիրն ուժի մեջ է մտնում երկու տարի ժամկետով  և գործողության ժամկետը ինքնստինքյան երկարաձգվում է երկու տարով, եթե կողմերից որևէ մեկը ժամկետը լրանալուց երեք ամիս առաջ դիվանագիտական խողովակներով գրավոր ձևով չի տեղեկացնում մյուս կողմին Համաձայնագիրը դադարեցնելու մասին: Համաձայնագրի գործողության դադարեցումը չի ազդում արդեն իսկ իրականցվող ծրագրերի վրա, եթե Կողմերի միջև այլ համաձայնություն առկա չէ: 

Տեղեկատվության համար հայտնենք, որ Ֆրանսիան համատեղ կինոար​տադրության համաձայնագրեր է կնքել 52 երկրների հետ, այդ թվում նաև Վրաստանի հետ :

Հաշվի առնելով ֆրանսիական կինոարտադրության հարուստ փորձը և բարձր մա​կարդակը, Ֆրանսիայի հետ նման պայմանագրի կնքումը լավ հնարավորություն է Հայաստանի կինոարտադրության ոլորտը զարգացնելու համար: Բացի այդ Համաձայնագիրը հնարավորություն է ընձեռում օգտվել նաև Եվրոպական Միության և Եվրոպական տնտեսական գոտու երկրների փորձից և հնարավորություններից:  
Ելնելով վերոգրյալից, ՀՀ մշակույթի նախարարությունը նպատակահարմար է համարում «Հայաստանի Հանրապետության Կառավարության և Ֆրանսիայի Կա​ռավարության միջև համատեղ կինոարտադրության մասին» համաձայնագրի ստո​րագրումը:

